
№149 (24.587) 2023 гъэм дыгъэгъазэм (декабрым) и 14, махуэку И уасэр зы тумэнщТхьэмахуэм щэ къыдокI

КъБР-м и Iэтащхьэ КIуэ-
кIуэ Казбек хэтащ Р-217 
«Кав каз» трассэм и 429-нэ 
километрым хуэзэу Бахъ сэн 
псым телъ лъэмыжыр къы-
щызэIуахыж зэ Iу щIэм. 

ЗЭХЫХЬЭ гуапэм хэтхэм 
видеоконференц жыпхъэм 
иту закъыхуигъэзащ «Рос ав-
тодор»-м и унафэщI Новиков 
Роман:

- УФ-м ТранспортымкIэ и 
ми нистерствэм и пщэ рылъ кIэ 
гъуэгухэм елэжь фе деральнэ 
агентствэм Кавказ Ищхъэрэм 
и автомобиль  гъуэгу нэхъыщ-
хьэр зэры ригъэфIэкIуэным 
хуэу нэтIа Iуэхухэм адэкIи 
 къыпещэ. Абы щыщу кило-
метри 100-м щIигъур Къэ-
бэрдей-Балъкъэрым хуозэ: 
Ставрополь крайм и щIы-
налъэр щиухым щегъэ жьауэ 
Осетие Ищхъэрэ - Аланием и 
гъунап къэм щы щIидзэм нэс. 
ИджыпстукIэ километр 70-р 
зэуэ машиниплI щызэб лэ-
кIыным хуэ щIауэ зэрагъэ пэ-
щащ, абы мыхьэнэшхуэ иIэщ 
шына гъуэншагъэмкIэ, ап хуэ-
дэуи УФ-м и Прези дентым 
 къигъэлъэгъуа  пщэ рылъхэр 
гъэ зэщIэ ным кIи. Абы и зы 
щап хъэщ мы лъэмыжыр сыт 
и лъэны къуэкIи зэпэщ зэра-
щIар. Iуэхум адэкIи къы пыт-
щэнущ. Иджыри къытпэ-
щылъщ машиниплI щызэб-
лэкIыным хуэщIауэ гъуэгу 
 километр 35-рэ зэ гъэ пэ щы-
жыныр. Къапщ тэ мэ, Къэ бэр-
дей-Балъкъэ рыр «ГъуэгуфI 
шынагъуэн шэхэр» лъэпкъ 
про ектхэр гъэзэ щIэнымкIэ 
зэ фIэкI хъар зы нэхэр къэзы-
гъэлъагъуэхэм ящыщщ.

Республикэм къыхуа гъэ-

Дыгъэгъазэм и 12-м, УФ-м и Конститу-
цэмрэ КъБР-м и Парламентымрэ илъэс 
30 щрикъу махуэм, республикэм и хаб-
зэубзыху орган нэхъыщхьэм зи ныбжьыр 
илъэс 14 ирикъуахэм я паспортыр щраты-
жащ. Абы ирагъэблэгъащ фIыуэ еджэ 
ныбжьыщIэ 36-рэ.

- НОБЭРЕЙ махуэр къы зэ рыгуэкIкъым. 
Урысей Федерацэм, тхыдэшхуэ къызыде-
кIуэкI къэралым, и дэфтэр  нэхъыщхьэр 
япэу къыват. Мы махуэм догъэлъапIэ мы-
хьэнэшхуэ зиIэ Iуэхугъуэ - УФ-м и Конститу-
цэм и илъэс 30-р. ЗэрыфщIэщи, ар ди 
къэралым и ухуэкIэр, цIыхухэм я хуитыны-
гъэхэмрэ щхьэхуитыныгъэмрэ щIэзыгъэ-
быдэ дэфтэрщ, - жиIащ КъБР-м и Парла-
ментым и УнафэщI Егоровэ Татьянэ. - Ап-
хуэдэуи нобэ хуэдэ махуэу, 1993 гъэм, 
Къэбэрдей-Балъкъэр Рес пуб ликэм и Пар-
ламентым и япэ зэхуэсыгъуэр хахауэ щы-
тащ. Абы лъандэрэ щIыналъэм псэукIэр 
 нэхъыфI щызыщI хабзэхэр едгъэфIакIуэ 
зэпыту къекIуэкIащ. ЖысIэну сызы хуей-
ращи, мыпхуэдэ IуэхущIапIэм дэфтэр нэ-
хъыщхьэр къущатыным пщIэ пылъщ. Нобэ 
фи гъащIэ гъуэгуанэм лъэбакъуэщIэ щы-
воч. Урысейм и цIыхуу ущытыным пщIэш -
хуэ иIэщ, абы щыгъуэми жэуаплыныгъэ 
 зы хэлъщ. Мы зэманым фэ ехъулIэныгъэфI-
хэр зыIэрывгъэхьэну фы хунэсащ еджэны-
гъэм, школ Iуэхухэм, спортым, нэ гъуэщI-
хэми епхауэ. Ар фызрикIуэну гъуэгуанэш-
хуэм и щIэдзапIэщ. Фэращ Урысейм и къэ-
кIуэнур. Иджыпсту фи къалэныр фIыуэ 
фе джэ ным рэ IэщIагъэ зэвгъэгъуэты ным-
рэщ. Урысей Федерацэм и паспортыр пщIэ 
хуэфщIу фхъумэ. Си гуапэщ цIыхугъэ фхэ-
лъу, хабзэм фытету, фыкъыщалъхуа Къэ-
бэрдей- Балъкъэр щIыналъэмрэ Хэкумрэ 
яхуэфащэу фыпсэуну.

КъБР-м и Парламентым и УнафэщIым и 
къуэдзэ Къардэн Мурат ныбжьыщIэхэм 
 щехъуэхъум игу къигъэкIыжащ Олимп 
джэгу хэм текIуэныгъэ къыщихьыным па-
сэу и гур къыхуэзыгъэушауэ щытар и школ 
егъэджакIуэр зэрыарар. «Илъэс куэд дэкIа 

нэужь, си егъэджакIуэр къэкIуат сагъэ-
лъапIэу Къэбэрдей-Балъкъэрым сыкъыщ-
рагъэблэгъэжам. Си фIэщ мэхъу, зэман 
дэкIмэ, фэри фщыщ куэдым я цIэр щIэ-
ныгъэм, спортым, гъуазджэм, нэгъуэщI Iэ-
натIэхэми къызэрыщыхэжаныкIынур, цIэ-
ры Iуэ фыхъуауэ зэрызэхэтхынур. Апхуэдэ 
дакъикъэм дэ дрипэгэжынущ «Абы и пас-
портыр сэрат езытар!» жытIэу. Фи зэфIэкIыр 
къэвгъэлъэгъуэну зэи фымукIытэ, фи 
къэухьым зэпымыууэ хэвгъахъуэ, зывужь», 
- жиIащ Къардэным.

НыбжьыщIэхэм я дэфтэрыр езытыну 
 зэIущIэм кърагъэблэгъа, КъБР-м и МВД-м 
Iэпхъуэшапхъуэхэм я IуэхухэмкIэ и управ-
ленэм и унафэщIым и къуэдзэ, полицэм и 
полковник Къэрэнашэ Аслъэн къыхигъэ-
щащ щIалэгъуалэм щIэупщIэ зиIэ IэщIагъэ 
зрагъэгъуэтыну, я мурадхэр къайхъулIэну, 
цIыху пэж къахэкIыну зэригуапэр.

ЕджакIуэхэм я адэ-анэхэм фIыщIэ яху-
ищIащ КъБР-м и Парламентым Щэнхаб-
зэмкIэ, граждан жылагъуэм зегъэу жьы-
нымрэ хъы барегъащIэ политикэмкIэ и ко-
митетым и унафэщI Къумал Заурбэч. Ныб-
жьыщIэхэм ехъуэхъуащ «КПРФ» фракцэм 
и унафэщI Пащты Борис, КъБР-м и Парла-
ментым и УнафэщIым и чэнджэщэгъу Не-
сутулов Виктор сыми. 

ЩIалэгъуалэм къабгъэдэкIыу нэхъыжь-
хэм къыхуащIа гулъытэм щхьэкIэ фIыщIэ 
ящIу къэпсэлъащ Налшык къалэм и курыт 
школ №7-м щеджэ Кыштык Альбертрэ 
 Налшык къалэм и курыт школ №9-м и 
еджакIуэ Рахаевэ Даринэрэ.

Iуэхур къызэзыгъэпэщахэм адэ-анэхэм 
къабгъэдэкIыу фIыщIэ яхуищIащ КъБР-м и 
Жылагъуэ палатэм Мэкъумэш IэнатIэмкIэ, 
щIыуэпсыр къэгъэсэбэпынымкIэ, дыкъэ-
зыухъуреихь дунеймрэ экологиемкIэ и ко-
миссэм и унафэщI Колесников Юрэ. 

ЩIалэгъуалэм паспортым щIыгъуу ира-
тащ тхылъхэмрэ «Движение первых» уры-
сейпсо жылагъуэ-къэрал щIалэгъуалэ зэ-
гухьэныгъэм и бгъэхэIу дамыгъэрэ.

БАГЪЭТЫР Луизэ. 

Махуи 9-щ къэнэжар
ПщIэ зыхуэтщI щIэджыкIакIуэ  лъапIэхэ! 2024 гъэм и япэ 

илъэс  ныкъуэм ди газетыр зыIэрыхьэну  хуейхэм абы 
щытрадзэну пIалъэр дыгъэгъазэм и 22-м еух.

«Адыгэ псалъэм» тедзэным феу жьэ рэкIыну, иужь дыдэ 
махуэхэм нэвмыгъэсыну фыкъыхудоджэ. Ди ныбжьэгъу 
пэжу адэкIи фыкъэнэну, дунеймрэ лъэпкъымрэ ехьэлIа 
Iуэхугъуэ нэхъыщ хьэхэм анэ дэлъ хуб  зэмкIэ къыдэкI газет 
закъуэмкIэ зыщывгъэгъуэзэным къы пыф щэну фыхуей-
мэ, фигу къыдогъэкIыж «Адыгэ псалъэм» мазихым и 
 уасэр:

унэм ныфхуахьынумэ - сом 897-рэ кIэпIейкIэ 96-рэ;
фэ езым пощтым къыще Iыф хы жы нумэ - сом 814-рэ 

кIэпIейкIэ 26-рэ.
«Адыгэ псалъэм» щытевдзэ хъунущ КъБР-м пощт 

зэпыщIэныгъэ хэм кIэ и  управленэм и IуэхущIапIэ псоми. 

Ди индексыр П 5894

ДызыщыгуфIыкIыжын фIыгъуэхэр
Дунейпсо Адыгэ Хасэм и ГъэзэщIакIуэ 

гупым и зи чэзу зэхуэсыр иджыблагъэ 
 Налшык къалэм щызэхэтащ. Абы къри-
хьэлIащ АР-м, КъБР-м, КъШР-м, Ставро-
поль, Краснодар щIыналъэхэм, Осетие Ищ-
хъэрэ - Аланием щылажьэ хасэ къудамэ -
хэм я тхьэмадэхэмрэ лIыкIуэхэмрэ. Ап хуэ-
дэу зэхуэсым и лэжьыгъэм пэIудзауэ хэтащ 
Тыркум, Иорданием, Сирием, Израилым, 
Европэм щыIэ Адыгэ Хасэхэм я унафэщI-
хэмрэ Iуэхузехьэхэмрэ.

ДАХ-м и зэIущIэм хэтащ КъБР-м и Iэтащ-
хьэм и Администрацэм къэрал кIуэцI Iуэху-
хэмкIэ и къудамэм и унафэщI Хьэсанэ Ас-
лъэн, КъБР-м лъэпкъ Iуэхухэмрэ жылагъуэ 
проектхэмкIэ и министр КIурашын Анзор, 
ДАХ-м и Тхьэмадэм и советым хэт, цIыхубэ 
тхакIуэ МэшбащIэ Исхьэкъ, ЦIыхум и хуиты-
ны гъэмкIэ уполномоченнэу КъБР-м щыIэ 
 Зумакулов Борис, Къэбэрдей-Балъкъэрым 
 Гуманитар къэхутэныгъэхэмкIэ и институтым 
и унафэщI Дзэмыхь Къасболэт, жылагъуэ 
 зэгухьэныгъэхэм икIи хъыбарегъащIэ Iэна-
тIэхэм я лэжьакIуэхэр, нэгъуэщIхэри.

Дунейпсо Адыгэ Хасэм и тхьэмадэ Сэхъу-
рокъуэ Хьэутий зэIущIэр къыщызэIуихым 
лъэпкъ Iуэхум гурэ псэкIэ пэрыт щIыпIэ ха сэ-
хэм я лIыкIуэхэм ирагъэкIуэкIхэм папщIэ фIы-
щIэ яхуищIащ икIи дэтхэнэми зыхуагъэувыж 
къалэнхэмрэ зыщащIыж мурадхэмрэ зэщIа 
хъунымкIэ я гуащIэ зэремыблэжыр, яхузэ-
фIэкI зэращIэр, а лэжьыгъэр дяпэкIи зэпы-
мыууэ зэрекIуэкIынумкIэ фIэщхъуныгъэ зэ-
риIэр къыхигъэщащ. 

- ДАХ-р къызэрыунэхурэ гугъуехь мащIэ-
къым зыIууар, - жиIащ Сэхъурохъуэм. - Ауэ 
сыт хуэдиз лъэпощхьэпо дрихьэлIэми, зы-
хуэд гъэувыжа къалэныр зэпэшэчауэ, ди 
лъэпкъым ифI зыхэлъхэр япэ идгъэщу ды зэ-
рылэжьэнур хьэкъщ. Адыгэхэм къалъыкъуэкI 
Iуэху зэIумыбзхэр зыхуей хуэзэу зэблэгъэ кIы-
ныр, дунейм къыщекIуэкI Iуэхугъуэхэм емы-
лъытауэ, щIыпIэхэм щыIэ хасэхэм зэры зы-
щхьэщамыхыр абыхэм ирагъэкIуэкI Iуэху 
 куэ дым наIуэ къещI. Зым и щапхъэр адрейм 
и бзыпхъэу зэрыпсэум и щыхьэт нэсщ нэ-
хъыжьхэмрэ щIалэгъуалэмрэ зэхэту ирагъэ-
кIуэкI пэхуэщIэхэр нэхъыбэ зэрыхъуам, лъэ-
ныкъуитIри щызэлъэIэс зэхыхьэхэр зэрыщIэ-
хуэбжьам. Ар икIи игъуэщ, сыту жыпIэмэ нобэ 
дызыдэплъеипхъэ нэхъыжьхэр къытхэтыхущ 
дызэрыкIуэ гъуэгур нэхъ занщIэу щытлъагъу-
нур, абыхэм я псалъэ дыщIэдэIухущ ди гура-
щэхэр нэхъ къыщыддэхъунур. Ди жагъуэ 
зэрыхъунщи, лъэпкъым и гъуэгугъэлъагъуэу 
къытхэта цIыху зыбжанэ тхэукIуриикIащ. Зэ-
рыадыгэу гущIыхьэ ящыхъуащ Темыркъан 
Юрэрэ Къандур Мухьэдинрэ. Зи цIэ къисIуа 
лIыфIхэр псэуху зыхущIэкъуари зи ужь итари 
цIыхугъэмрэ дахагъэмрэ дунейм тепщэ ща-
щIынырщ, адыгэ щэнхабзэмрэ тхыдэмрэ ад-
рей лъэпкъхэр щыгъэгъуэзэнырщ. ТIуми я 
 гуащIэ къыдэкIар къыпхуэмылъытыну инщ, 

лъэпкъым и пащхьэ щаIэ фIыщIэри къызэ-
рымыкIуэу лъагэщ. Дызыпэрыт лъэпкъ Iуэ -
хур щIыдэкIыр, ди гупсысэхэр нахуапIэ щIэ-
хъум и зы щхьэусыгъуэщ абыхэм къытхуахьа 
Iулыджымрэ пщIэмрэ.

Хасэм хэтхэр зи дунейр зыхъуэжахэм яхуэ-
щыгъуа нэужь, Сэхъурокъуэм гуауэри гуфIэ-
гъуэри зэрызэпылъым и щапхъэу ущIэгуш-
хуэни мымащIэу лъэпкъ гъащIэм зэрыхэтыр, 
ахэр гугъапIэ уэзыгъэщI IуэхуфIу зэрыщы -
тыр къыхигъэщащ. «Ди щхьэр лъагэу щIэт-
лъагъужын Iуэху дахэ ди нэгу щIэкIащ - «Уры-
сейм и набдзэ» саугъэт лъапIэр къыхуагъэ-
фэщащ МэшбащIэ Исхьэкъ. НэхъыжьыфIым 
и цIэр къыщыдгъэлъагъуэм, саугъэтым и 
къы зэгъэпэщакIуэхэм ар къыддаIыгъащ. Зы-
щыщ лъэпкъми щыпсэу хэгъэгуми илъэс 
пщIы бжыгъэ зыбжанэ хъуауэ хьэлэлу къа-
лэмкIэ хуэлажьэ, жылагъуэ къалэнхэр къы-
зыхуэтыншэу зыгъэзащIэ, къытщIэхъуэ щIэб-
лэр гъуэгу захуэ тегъэувэным хуэунэтIауэ 
Iуэхугъуэбэ зэфIэзых МэшбащIэм и фIыщIэм 
къыпэхъун зэрыщымыIэр къэралышхуэм ис-
хэм я фIэщ ящIащ. А дамыгъэ лъапIэр зы-
хуагъэфэщар МэшбащIэ Исхьэкъми, адыгэ 
жылэр добжьыфIэ, икIи и гуащIэр мыкIуэщIу, 
и къалэмыр мыубзэщхъуу ди япэ иджыри 
илъэс IэджэкIэ итыну ди гуапэщ», - жиIащ 
 Сэхъурокъуэ Хьэутий.

ДАХ-м хэтхэм къабгъэдэкIыу тхакIуэшхуэм 
хъуэхъу псалъэкIэ зыхуигъэзащ Къэбэрдей 
Адыгэ Хасэм и тхьэмадэ ХьэфIыцIэ Му-
хьэмэд. Абы и псалъэм къызэрыхэщамкIэ, зи 
цIэр  дахэкIэ къраIуэ нэхъыжьыфIым и гуа-
щIэ дэ кIыр къыпхуэмылъытэну инщ. «Къэхъу-
гъэ  дахэм адыгэхэр ирогушхуэ, зи зэфIэкIыр 
 лъагэ тхьэмадэм къыхуащIа гулъытэм узэ-
щIеIэтэ. Исхьэкъ и къарур, Тхьэм и фIыщIэкIэ, 
илъщ. Абы «IэфIымрэ дыджымрэ» зыфIи -
ща, и гъащIэм къыщекIуэкIахэр тегъэщIапIэ 
зыхуищIа романыр иджы дыдэ дунейм къы-
техьащ, и тхыгъэхэр щызэхуэхьэса, том 27-м 
нызэрыхьэс тхылъ зэужьи къыдэкIащ. Зы 
цIыху къарукIэ апхуэдиз фIыгъуэр узыщыщ 
лъэпкъым хуэпщIэныр лэжьыгъэшхуэщ. 
Жьы щ хьэ махуэ ухъу, узыншэу ди япэ Тхьэм 
уригъэт!» - ехъуэхъуащ нэхъыжьыфIым гуа-
пэу ХьэфIыцIэр.

АдэкIэ псалъэм къыпызыща Сэхъурокъуэм 
и къэпсэлъэныгъэм ДАХ-м зэфIигъэкIа лэ-
жьыгъэм, къыхилъхьа жэрдэмхэм я гугъу 
щищIащ. Псалъэмакъыр видеотеплъэгъуэ-
хэм кIэ щIигъэбыдыхьыжурэ, Хьэутий тепсэ-
лъыхьыжащ ДАХ-р 2023 гъэм и фокIадэ - ды-
гъэгъазэ мазэхэм зыхэта Iуэхухэм. Апхуэдэу 
Сэхъурокъуэм къыхигъэщащ Урысейм щы-
зэхаша зэIущIэ зыбжанэм ДАХ-р зэрыхэтар. 

- УФ-м и Президентым деж Лъэпкъ зэху-
щытыкIэхэмкIэ щыIэ советым и зэIущIэм, 
Урысейм щыпсэу лъэпкъхэм я ассамблеем и 
щIэнIуатэм, «Жылагъуэ» урысейпсо пэхуэ-
щIэм и зэхуэсым дыхэтащ.

(КIэухыр 2-нэ нап.).

ЛъэбакъуэщIэ зычхэр

Бахъсэн псым телъ 
лъэмыжыр къызэIуахыжащ

фэщащ Урысей Федерацэм 
ТранспортымкIэ и минис тер-
ствэм и тыгъэхэр. Ав томобиль 
гъуэгухэмкIэ «Кавказ» феде-
ральнэ управ ленэм и уна-
фэщI Лу кашук Александр 
 КъБР-м и Iэтащхьэм къриты-
жащ щIыхь тхылърэ «Золотой 
каток» статуэткэмрэ.

ЗэIущIэм хэтащ КъБР-м и 
Правительствэм и УнафэщI 
Мусуков Алий, щIыналъэ уна-
фэщIхэр, гъуэгум елэжь 
Iуэху щIапIэхэм, жылагъуэ 
 зэгухьэныгъэхэм я лIыкIуэ-
хэр.

Лъэмыжыр зэгъэпэ щы жын 

щIадзауэ щытащ 2022 гъэм и 
бадзэуэгъуэ мазэм. IэнатIэм 
щIэуэ къыхыхьа технологие-
щIэхэр къагъэ сэбэпкIэрэ, Iэ-
щIагъэлIхэм икъукIэ лэжьы-
гъэшхуэ зэ фIагъэкIащ. Лука-
шук Алек сандр къыхигъэ-
хьащ иужьрей илъэсхэм а 
гъуэгу Iыхьэм щызекIуэ тран-
спорт хэм хъарзынэу къа зэ-
рыхэ хъуар, зы жэщ-махуэм 
къриубыдэу автомобиль мин 
 35-м ноблагъэ, метри 122-рэ 
хъу лъэмыжым япэм ма ши-
нитI щызэблэкIыу щытамэ, 
иджы машиниплI техуэу, зэб-
лэ кIыгъуитIу зэ щхьэ щыхауэ 

Налшык, щэнхабзэ зыужьыныгъэмкIэ центрым, ща-
гъэлъэпIащ «Илъэсым и мыкоммерческэ зэгу-
хьэныгъэ нэхъыфI» республикэ зэпеуэм щытекIуа-
хэр. ЦIыхубэм сэбэп яхуэхъу Iуэхухэр зылэжьа, зы-
хуагъэувыжа къалэнхэр къызыхуэтыншэу зыгъэ-
зэщIа апхуэдэ IуэхущIапIэхэр къыхэхынымкIэ 
зэ пеуэр къызэригъэпэщащ КъБР-м Лъэпкъ Iуэху-
хэмрэ жылагъуэ проектхэмкIэ и министерствэм. 

ЗЭПЕУЭР мы гъэм лIэужьыгъуиплIу гуэшауэ щытащ: 
«Лъэпкъхэм я зэгурыIуэныгъэ», «Щэнхабзэ-жылагъуэ 
жэрдэмхэр», «ДощIэж, дрогушхуэ», «Гуапагъэм и 
 гъуэгукIэ». Iуэхум хэтащ КъБР-м лъэпкъ Iуэху хэмрэ 
жылагъуэ проектхэмкIэ и министр КIурашын Анзор, 
КъБР-м и Парламентым  щэнхабзэмкIэ, граждан жы-
лагъуэм зегъэужьынымрэ, хъыбарегъащIэ политикэм-
кIэ и комитетым и унафэщI Къумал Заурбэч, КъБР-м 
лэжьыгъэмрэ цIыхухэм псэу ныгъэкIэ защIэгъэкъуэным-
кIэ и министерствэм со циальнэ IуэхутхьэбзэмкIэ и де-
партаментым и унафэщI Къумыкъу Аслъэн, КъБР-м и 
Жылагъуэ палатэм и ап паратым и унафэщI Дьяченкэ 
Аннэ. 

- Зэпеуэр илъэс къэси идогъэкIуэкI. Ди гуапэщ, ар 
къызэрацIыхуар, зэгухьэныгъэ куэдым я лэжьыгъэ хэр 
къызэрырагъэхьыр. Къызэдгъэпэща Iуэхур сэбэп зэ-
рыхъум и щыхьэтщ ар. Лэжьыгъэшхуэ ящIащ зи проект 
къезыгъэхьахэм. Зэгухьэныгъэхэм къагъэлъэгъуа про-
ектхэм хэплъащ къэпщытакIуэ гуп, - жиIащ КIурашын 
Анзор. 

«Лъэпкъхэм я зэгурыIуэныгъэ» унэтIыныгъэм щы-
текIуащ Ду нейпсо Адыгэ Хасэр. Абы и тхьэмадэ Сэхъу-
рокъуэ  Хьэутий фIыщIэ яхуищIащ Iуэхум и 
къызэгъэпэща кIуэхэм, проектхэр къэзыпщытахэм. Къы-
хигъэщащ, дя пэкIи и гуапэу я лэжьыгъэхэр зэпеуэм 
къызэрырагъэхьынур. 

«Щэнхабзэ-жылагъуэ жэрдэмхэр» Iыхьэм япэ щи -
щащ «Авангард» дзэ-хэкупсэ зэгухьэныгъэр. Къумал 
Заурбэч бжьыпэр зыубыдахэм ехъуэхъуащ нэхъри я 
 гуащIэм хагъэхъуэну. 

«ДощIэж, дрогушхуэ» унэтIыныгъэм щытекIуащ Iэщэ-
кIэ ЗэщIэузэда Къарухэм хэта офицерхэм я «Мегапир» 
лъэпкъ ассоциацэр. 

- Тхыдэ фэеплъымрэ хэкупсагъэмрэ мыхьэнэшхуэ 
щаIэ къэралым дыщопсэу. ДиIэщ зи фэеплъ тхъумэн 
хуейхэр, зи пщIэ тIэтыпхъэхэр, дызэрыгушхуэхэр. Си 
 гуапэщ мыпхуэдэ лэжьыгъэм къыщыхэжаныкIа зэгу-
хьэныгъэм и фIыщIэ тхылъыр Iэрызгъэхьэжыну къы-
зэрыслъысар, - жиIащ Дьяченкэ Аннэ. 

«Гуапагъэм и гъуэгукIэ» Iыхьэм нэхъыфIу къыща-
лъытащ дзэм ныкъуэдыкъуагъ хэзыхахэм я «Воин» 
урысейпсо жылагъуэ зэгухьэныгъэм къыхилъхьар. Абы 
фIыщIэ тхылъ щаритыжым, Къумыкъу Аслъэн жиIащ 
зэгухьэныгъэм игъэзащIэ Iуэхухэм псэ хуабагъ зэра-
хэлъыр. Зэгухьэныгъэм и унафэщI Тхьэгъэлэдж Ти-
мур Iуэхур къызэзыгъэпэща министерствэм фIыщIэ 
хуи щIащ, Уф-м и Конституцэм и махуэм техуэу те-
кIуахэр зэрагъэлъапIэр гуапэ зэрыщыхъуари къыхи-
гъэщащ. 

Iуэхур уэрэдкIэ ягъэдэхащ Мэжаджэ Софие, Къуныжь 
Елизаветэ, Теммоевэ Даянэ, Джамалдинов Нурлан, 
Шэру Даянэ, Ким Виктор сымэ. 

ГУГЪУЭТ  Заремэ,
Сурэтыр  Къарей Элинэ  трихащ. 

ЦIыхубэм сэбэп яхуохъу

щытщ. Къи щы нэмыщIауэ, 
лъэ мыжым шагъэуващ абы 
телъ гъуэгур тещтыкIмэ, ар 
къэзыгъэвыжын Iэмэпсымэ. 
Ап хуэдэуи хьэлъагъышхуэ 
хуэ Iыгъынми хуэщIащ.

Мы зэманым зэгъэпэ щы-
жыныгъэ лэжьыгъэхэр щра-
гъэкIуэкI Аргудан къуажэр 
щиухым щегъэжьауэ Осетие 
Ищхъэрэ - Аланием и гъу нап-
къэм нэс гъуэгу Iыхьэм, Старэ 
Шэрэдж дэ лъэ дапIэм деж иIэ 
лъэ мыжым. 2024 гъэми абы 
и лъэныкъуэкIэ къалэн пыу-
хы кIахэр къапэщылъщ.

ЩIыналъэ гъуэгухэр зэ гъэ-

пэщыжын Iуэхухэри хъар-
зынэу ягъэзащIэ. Мы илъэ-
сым зыхуей хуагъэзэжащ 
щIы пIэм и автомобиль гъуэ-
гуу километри 130-рэ. 2024 
гъэм «ГъуэгуфI шынагъуэн-
шэхэр» лъэпкъ проектымкIэ 
щIыналъэ гъуэгуу километ- 
ри 100 зэрагъэпэ щы жынущ, 
ахэр къэзыгъэнэхун уэзды-
гъэ хэр фIадзэнущ.

- Ди республикэм щып сэу-
хэм къабгъэдэкIыу фIы щIэ 
хуэсщIыну сыхуейщ  УФ-м и 
Президентым, лъэпкъ проект-
хэр абы и жэрдэмкIэ къы-
зэрыхалъ хьам папщIэ. Абы-
хэм ящыщ зыщ «ГъуэгуфI 
шынагъуэн шэхэр» проектри. 
ЩIыналъэм и цIыхухэм 
ящыщ  дэтхэнэми и щхьэкIэ 
игъэу нэхуащ гъуэгу, транс-
порт инфраструктурэм ще-
кIуэкI зэхъуэкIыныгъэхэр. Ап-
хуэ дэу ди щIыналъэм гулъы-
тэ къызэрыхуищIым папщIэ 
фIыщIэ хуэфащэщ Хус нул -
лин Марат, дахуэарэзыщ 
 «Росавтодор», автомобиль 
гъуэгу хэмкIэ «Кавказ» фе де-
раль нэ IуэхущIапIэхэм я Iэ-
щIагъэлI гупми. Лэжьы-
гъэхэр щIэгъэхуэбжьауэ 
 йо кIуэкI, къэдгъэлъэгъуа пIа-
лъэм хьэ зыр хъун хуэдэу, 
апхуэдэу щытми, фIагъми 
гулъы тэш хуэ худощI. Апхуэ-
дэ лэжьыгъэр республикэм 
щызе кIуэ хэм я тын шыпIэм, 
абыхэм я гъащIэр хъумэным 
хуэщIащ, ар экономикэм и 
зыужьыныгъэщ. ФIыщIэ яху-
зощI нобэ мы лэжьыгъэр 
 зыгъэзащIэ цIыху хэм, - 
жиIащ КъБР-м и Iэтащхьэ 
КIуэкIуэ Казбек.

КIуэкIуэ Казбекрэ Лукашук 
Александррэ гъуэгу IэнатIэм 
и лэжьакIуэхэр ягъэ пэжащ 
къэ рал, ведомствэ дамыгъэ-
хэмкIэ.

Федеральнэ ахъшэкIэ
КЪЭРЭШЕЙ-ШЭРДЖЭС. Урысейм и 

щIы налъэ зыбжанэм я къуажэхэм, къалэ 
теплъэ зиIэхэм, апхуэдэуи къалэ мыин-
хэм узыншагъэр хъумэным щыкIэ-
лъыплъ я пэщIэдзэ IэнатIэхэм зегъэу-
жьыным трагъэкIуэдэну мылъкум хущIа-
гъунущ. Правительствэм и УнафэщI Ми-
шустин Михаил Iэ щIидзащ абыхэм сом 
мелуан 850-м щIигъу яхухэхыным теухуа 
унафэм. Къэрэшей-Шэрджэсри ящыщщ 
абы хагъэхьа и щIыналъэ 14-м. 

- ФЕДЕРАЛЬНЭ ахъшэмкIэ къэтщэхунущ 
медицинэ Iэмэпсымэхэр, зэIэзапхъэхэр сы-
маджэщхэм зэрашэну, дохутырхэр ира-
джэмэ, зэрыкIуэну автомашинэхэр, абы 
мыхьэнэшхуэ иIэщ щIыпIэ пхыдзахэм щып-
сэухэм я дежкIэ, - къет КъШР-м узынша-
гъэр хъумэнымкIэ и министерствэм.

Къыхэгъэщыпхъэщ 2024 гъэм тещIыхьа 
къэрал бюджетым узыншагъэр хъумэным 
епха пэщIэдзэ IэнатIэхэм зегъэужьыным 

сом мелард 80 хухахыну зэрамурадыр. 

Зэрызэдэлэжьэну
унэтIыныгъэхэр

АДЫГЕЙ. Мейкъуапэ лэжьыгъэ Iуэху -
кIэ щызэхуэзащ Урысейм и ЩIалэгъуалэ 
зэгухьэныгъэм и республикэ щIыналъэ 
къудамэм и унафэщIымрэ Суд прис-
тавхэм я федеральнэ къулыкъум щIы -
пIэм щиIэ управленэм и щIалэгъуалэ со-
ветым щыщхэмрэ. 

АБЫ унафэ къыщащтащ лъэныкъуэхэм я 
зэпыщIэныгъэр кIыхьу зэрыщытынум теу-
хуауэ. Зэрызаужьыну щIыкIэр, зэрызэ дэ-
лэжьэну унэтIыныгъэхэр щаубзыхуащ. Мы 
зэIущIэм и фIыгъэкIэ лъэныкъуитIми Iэмал 
ягъуэтащ акцэ зэхуэмыдэхэм хэтыну. 

«Зэхуэзэм хэтахэм къыхагъэщащ егъэ-
джэныгъэ, щэнхабзэ, спорт Iуэхухэм зэщIы-
гъуу щызэдэлэжьэну зэрыхьэзырыр», - къет 
Адыгэ Республикэм щыIэ УФССП-м и 
пресс-IуэхущIапIэм.

УЭРДОКЪУЭ  Женя.

УФ-м и Президентым и полномочнэ 
лIыкIуэу Кавказ Ищхъэрэ федеральнэ 
щIыналъэм щыIэ Чайкэ Юрий ири-
гъэкIуэкIащ и нэIэм щIэт Советым и зэ-
IущIэ. Абы хэтащ ди республикэм и Iэ-
тащхьэ КIуэкIуэ Казбек. Зэхуэсым 
 щы тепсэлъыхьащ КИФЩI-м хыхьэ щIы-
налъэхэм лъэпкъ проектхэр зэ рыща-
гъэзащIэм.

ЧАЙКЭ Юрий къыщыпсалъэм къыхигъэ-
щащ лъэпкъ проектхэр хъарзынэу щIына-
лъэхэм зэрыщагъэзащIэр. Къапщтэмэ, 
абы хэм къыщыгъэлъэгъуа Iуэхугъуэхэм я 
процент 95,5-р гъащIэм хапщащ. Къэ-
ралым и Президентым и лIы кIуэм апхуэдэу 
игъэбелджылащ объект зыбжанэхэмкIэ 
 гугъуехь зыпылъ гуэрхэр зэрыщыIэри. 
 КъулыкъущIэ лъагэм къыхигъэщащ лъэпкъ 
проектхэр гъэзэ щIэныр къэралым зегъэу-
жьынымкIэ Президент Путин Владимир 
 къигъэува къалэн нэхъыщхьэхэм зэра-
щыщыр. 

Лъэпкъ проектхэм хыхьэу Къэбэр-
дей-Балъкъэрым щагъэзащIэ щIыналъэ 
проект 45-рэ. Абыхэм хухахащ сом мелард 
12-м щIигъу. А мылъкум щыщу  меларди 
9,8-р федеральнэ бюджетым къыхэкIащ. 
Лъэпкъ проектхэр щIыналъэм зэрыщагъэ-
защIэм уеплъмэ, дызэ рыт илъэсым и ды-

гъэгъазэм и 1-м ирихьэлIэу абыхэм къы-
щыгъэлъэгъуа Iуэхугъуэхэм я процент           
99,7-р зэфIэха хъуащ. Ди республикэм а 
унэтIы ныгъэмкIэ къэ ралым и щIыналъэхэм 
я рейтингым 11-нэ увыпIэр щиIыгъщ. 

КIуэкIуэ Казбек зэрыжиIамкIэ, мыхьэнэ-
шхуэ зиIэ объектхэм ящыщщ ныбжьыщIэ 
10249-рэ зэкIуэлIэфыну школ 18, спорт 
IуэхущIапIэхэр зэраухуэр, еджапIэхэм, 
спорт пэшышхуэхэм, щэнхабзэ IуэхущIапIэ-
хэм ящыщ куэдым зэгъэ пэщыжыныгъэ 
лэжьыгъэшхуэхэр зэры щекIуэкIыр. Ап-
хуэдэу яухуэ псы зэрыкIуэ бжьамийхэм 
хуэдэу 16, зэпэщ ящI фэтэр куэду зэхэт 
унэхэм я пщIантIи 110-рэ жылагъуэ мыхьэнэ 
зиIэ щIыпIэ 47-рэ.  КъинэмыщIауэ, щIэ-
рыщIэу зэрагъэпэ щыж щIыналъэ, щIыпIэ 
мыхьэнэ зиIэ  автомобиль гъуэгуу 33-рэ. 
 Километри 100-м щIигъу зи кIыхьагъ а 
 гъуэгухэр зыхуей псомкIи къызэрагъэпэщ, 
уэздыгъэхэр фIадзэ, шынагъуэншэ ящI. 
Узыншагъэр хъумэнымкIэ IэнатIэм утепсэ-
лъыхь мэ, лышх узыфэ къызэуэлIахэм ще-
Iэзэну диспансер, амбулатори 3, ФАП яухуэ, 
поликлиникэ къудамэхэм ящыщу 14-р зэ-
рагъэпэщыж. 

ЩIыпIэхэм щылажьэ медицинэ Iуэху-
щIапIэхэр къызэрагъэпэщащ транспорт 
 19-кIэ, медицинэ оборудованэу 140-м щIи-
гъу щагъэуващ. 

Лъэпкъ проектхэр зэрагъэзащIэр

ДАХ

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Ди къуэш республикэхэм



Дунейм
щыхъыбархэр



Адыгэхэм дызэрыт мазэм 
 хуабжьу шэрыуэу фIащащ Дыгъэ-
гъазэ. Мыбы и махуэ тIощI -рэ 
езанэр илъэсым и махуэ  нэхъ 
кIэщI дыдэщ. Абдеж зыщегъазэри, дыгъэр     
и нэхъ кIыхьыгъуэм, гъатхэм, дунейм и 
щIэрэщIэгъуэм хуокIуэ. Дауи, ар абы псын-
щIэу нэсыркъым: дэ иджыри къытпэ -    
щылъщ щIымахуэм и тхыцIэ щIышылэри, 
 нэхъ зызы мыгъэтIасхъэ мазаери, ауэ нэ-
хъыщхьэр  гъуэгу утехьэнырщ…

АтIэ сыткIэ ди тхыдэм хэлIыфIыхьа ар?
КъыщыщIэддзэнщ дыгъэгъазэм и 5-м. 

1977 гъэр къэсыху ар Конституцэм и махуэу, 
къэрал гуфIэгъуэу щытащ. ХьэрфышхуэкIэ 
къегъэжьауэ ятхырт икIи зыгъэпсэхугъуэт. А 
махуэм егъэщIылIауэ зэхыхьэхэр, нэгузе-
гъэужь Iуэхухэр ирагъэкIуэкIырт.

Нэгъэсат, ауэ кIэухтэкъым

Сыту псынщIэу зихъуэжрэ зэманым! Абы 
къыдэкIуэу цIыхухэм я фIэщхъуныгъэм. Ды-
гъуасэ тхьэ щIэтIуэну щытар нобэ нэпцIу 
къыщIедзыж. 1936 гъэм къащта Конститу -
цэми къыщыщIар аращ. Ар икIи «Сталиным 
и Конституцэуи» къалъытэу щытащ: жа-
Iэжырт нэгъуэщI хэмыту езым и IэкIэ итхауэ. 
Абы и пэжагъым дэ щыхьэт дытехъуэфыну-
къым, ауэ шэч зыхэмылъщ и купщIэкIи 
къызэIуих хуитыныгъэхэмкIи ар а лъэхъэ - 
нэм нэгъуэщI къэралхэм яIа апхуэдэ дэф-
тэрхэм зыкъомкIэ ефIэкIыу зэрыщытар. 
 Демократие хабзэ хэIэтыкIахэм къадэкIуэу, 
абы игъэувырт сыхьэти 8 фIэкIа мыхъу лэжьэ-
гъуэ махуэ. АбыкIэ зыщытхъужыфынутэ-
къым сыт щыгъуи ди ныкъуэкъуэгъу Къу-
хьэпIэр. КонституцэщIэм зэхъуэкIыныгъэ 
 инхэр хилъхьащ СССР-м и къэрал ухуэкIэм. 
Иджы абы иIэт IэIэткIэ хах Совет Нэхъыщхьэ, 
правительствэ, суд IэнатIэ. РСФСР-м хэта 
Грузиер, Азербайджаныр, Армениер союз 
рес публикэ щхьэхуэ хъуахэт. Абыхэм яб-
гъурыуват Азие Курытым и щIыналъэхэри. Ди 
Къэбэрдей-Балъкъэрри яхэту автоном об-
ласть зыкъомым автоном республикэм и  
 хуитыныгъэхэр яIэжт, абыхэм я фащэ псори 
яIэжу. Ар, зэрыгурыIуэгъуэщи, ипэкIэ зэры-
кIуэта лъэбакъуэшхуэт. 

КонституцэщIэм игъэуващ СССР-м со-
циализмэр нэгъэсауэ щытекIуауэ. Нэгъэса-
уэ, ауэ иджыри мыкIэухыу. Школым тхы-
дэмкIэ дыщезыгъаджэхэр яужь итт абы къи-
кIыр къыдгурагъэIуэну.

Ауэ а псори нэпцIу къыщIэкIащ, коммуниз-
мэм дыщыпсэуну дыкъызэрагугъами хуэ-
дэу. Дэ и гугъу тщIыххэркъым зы илъэс нэхъ 
дэмыкIыу а къащта Конституцэм цIыхум 
 кърита хуитыныгъэхэр нэмыукIытагъэ хэлъу 
хэутэн ящIын зэрыщIадзами. Залымыгъэм-
рэ леймрэ сыт хуэдэ хабзэми езэгъыркъым.

Москва и деж

Дыгъэгъазэм теухуа сыт хуэдэ псалъэ-
макъри ныкъуэ хъунущ, 1941 гъэм а мазэм 
 Москва и деж щекIуэкIахэр къыхэдмы-
гъэщмэ. Зи гугъу тщIыр СССР-м и тхыдэм и 
дежкIэ нэхъ зэхэгъэкIыныгъэ хьэлъэ дыдэ-
хэм ящыща лъэхъэнэрщ. ЗэрыгурыIуэгъуэ-
щи, абы куэд тражыIыхьащ, ауэ зэи лей хъур-
къым икIи нэхъапэм дызыщымыгъуэза гуэр-
хэр къыдощIэ.

Уащхъуэдэмыщхъуэу къызэрытеуам икIи 
Плъыжьыдзэр зауэм хуэмыхьэзыру къызэ-
рыщIэкIам къыхэкIыу, фашистхэр псынщIэу 
къыкIуэцIрыкIащ икIи жэпуэгъуэм ди къэ-
ралым и щыхьэр Москва къекIуэлIащ - 
языныкъуэ щIыпIэхэм километр 80-кIэ, уеб-
лэмэ нэхъ мащIэкIэ пэжыжьэжтэкъым. Щы-
тыкIэр хэплъэгъуэт. Хамэ къэрал посольст-
вэхэр, министерствэхэр, мыхьэнэшхуэ зиIэ 
нэгъуэщI къэрал IуэхущIапIэхэр Урал ягъэIэп-
хъуэн хуей хъуащ.

КПСС-м и ЦК-м и Политбюром и унафэкIэ 
Свердловск щыхуаухуа хэщIапIэм кIуэн хуейт 

Совет Союзым и Iэтащхьэ Ста-
лин Иосиф, къу лыкъущIэхэм я па-
шэу. Гитлер пэплъэрт абы те-
кIуэныгъэм и парад щригъэ кIуэ-

кIыну махуэр къыщысыным, хамэ къэрал 
 политикхэм шэч къытрахьэжыртэкъым 
 СССР-м и щыхьэрым бийр зэрыды хьэнум. 
Ауэ псоми зэуэ зызэри дзэкIащ. Дыдейхэр 
афIэкIа къикIуэтынутэкъым.

Парадыр, пэжу екIуэкIащ, ауэ Октябрь со-
циалист революцэ Иныр илъэс 24-рэ зэры-
рикъум и щIыхькIэ щэкIуэгъуэм и 7-м Ут 
Плъыжьым ирикIуар совет зауэлIхэрщ. Мыбы 
икIыурэ ахэр зауапIэм занщIэу Iухьэрт. Нэ-
мыцэхэр апхуэдизкIэ губжьати, гъунэгъу 
аэродромхэм къилъэтыкIа кхъухьлъатэ куэд 
къраутIыпщащ, ауэ абы хуэхьэзыру къы-
щIэкIа ди къарухэм къалэ гъунэм «кIэды-
къуакъуэ» 34-рэ къыщраудыхащ, щтэри, ад-
рейхэм ягъэзэжащ.

Фашистхэр ерыщу къебгъэрыкIуэрт, ар-
щхьэкIэ хэпщIыкIыу ешахэт, къадэIэпыкъун 
пэплъэн хуей хъурт. Ар къагъэсэбэпащ. Сы-
бырым къикIри къэсащ IэщэхэмкIэ ирикъуу 
зэщIэузэда дивизэхэр. Совет тIасхъэщIэх 
Зорге Рихард «Япониер 1941 гъэм СССР-м и 
бийуэ зауэм хыхьэнукъым» псалъэхэр Токио 
къритыкIа иужь, ахэр КъуэкIыпIэ гъунап къэ-
хэм къыIуашат. Ди къэралышхуэр Москва и 
къэрэгъул бжьыхьу уващ. Абы Iэмал къари-
тащ нэмыцэ фашистхэр ди къалащхьэм 
пэIэщIэ ящIыным теухуа Iуэхум яужь ихьэну.

Ауэ, фигу къэдгъэкIыжынщи, абы щыщIи-
дзар 1941 гъэм и дыгъэгъазэм и 5-рщ.

Иджы къухьэпIэ тхыдэджхэм жаIэ нэ мы-
цэхэр къэзыгъэувыIар езыхэр зэмыса уаер 
арауэ. ТегъэщIапIэ ящI Германием и етIуанэ 
танк армэм и унафэщI генерал Гудуиен и 
 псалъэхэр: «Ди щIалэхэр Кремлым пивэ 
щефэнут, ауэ щIыIэр зэран къахуэхъуащ, уэс 
Iувым ди танкхэр хэнэрт, моторхэр игъэу-
фIынкIырт». ПцIы зэфэзэщщ икIи хузэфIэ-
мы кIамкIэ зигъэзэхуэжын щхьэкIэ къигупсы-
са щхьэусыгъуэщ: фашистхэр Москва къы-
щебгъэрыкIуа зэманым дунейр щIыIэу щыта-
къым, зи гугъу ищI уаер къыщыхъуар ахэр 
ирахужьэжа иужьщ.

Сыт щIэуэ къыхыхьэрэ?
Иджыри къэс дэ зи гугъу тщIар дыгъэ-

гъазэм егъэщIылIауэ тхыдэ мыхьэнэ зиIэ 
Iуэхухэрщ. АтIэ сыт дэ абы иджы пыухыкIауэ 
щIэуэ къытхуихьар? Апхуэдэхэр щыIэщ икIи 
мащIэкъым, ауэ абыхэм къахэтхынур цIыху 
нэхъыбэм егъэщIылIахэрщ.

Мы мазэм куэдым пенситI иратынущ, Со-
циальнэ ахъшэхэри аращ. Зи Iуэху къикIынур 
махуэ езанэм къыщыщIэдзауэ еянэр хиу-
быдэу ахэр зылъыс хабзэхэрщ. Ар къы зы-
хэкIар щIышылэм и апхуэдэ зэманым 
банкхэри пощтхэри яхэту къэрал IуэхущIа-
пIэхэм я нэхъыбэр зэрымылажьэрщ. Абы 
щыгъуэми, щIышылэм нэхъыбэнущ - абы и 
1-м страховой пенсэхэм процени 7,5-кIэ хо-
хъуэ.

Дызэрыт мазэм хуэзэ пенсэр дыгъэгъазэм 
и 1-м, щIышылэм ейр дыгъэгъазэм и 25-м 
ягуэшын щIадзэнущ.

IэнатIэ Iутхэм ящыщу епщыкIущанэ улахуэ 
зратынухэм я бжыгъэм хэхъуэнущ. Фигу 
къэдгъэкIыжынщи, совет лъэхъэнэм абыкIэ 
ягъэпажэу щытащ зи къалэнхэр хьэлэлу 
 зыгъэзащIэхэр. Иджырей Лэжьыгъэ кодек-
сым апхуэдэ улахуэ лIэужьыгъуэр къыщы-
гъэлъэгъуакъым, ауэ я теплъэм емылъытауэ 
IуэхущIапIэ зыкъомым абыкIэ щахуоупсэ 
езыхэм къегъэщIылIа цIыхухэм. Абыхэм 
 щапхъэ къытрахыу къыщIэкIынущ адрейхэ-
ми. Хабзэу щымытми, IуэхуфIщ.

Мы гъэм щыщIэдзауэ автомобилхэм я 
 шэрхъхэм ятелъ хьэфэхэр щIымахуэм е гъэ-
махуэм тещIыхьауэ Урысейм и щIыналъэм 
щызэрахъуэкIын хуейкъым. Ар автомаши-
нэхэр зейхэм я Iуэхужщ, абы щхьэкIи зыми 
дагъуэ къыхуищIынукъым.

Гъэм и зыгъэзэгъуэ

Махуэгъэпс

ГъэщIэгъуэнщ

«Махуэкум»  и  къыдэкIыгъуэр  зыгъэхьэзырар  ШАЛ  Мухьэмэдщ.

Дэнэ  здэкIуэр?

Кореер тIу
зэрыращIыкIар

Налшык къалэм щокIуэкI «Нелокальные 
краевые задачи и родственные проблемы 
математической биологии, информатики и 
физики» зыфIаща, махуиплIкIэ зэхэтыну 
VII щIэныгъэ зэIущIэшхуэр. Къэзахъ ста-
ным, Узбекистаным, Азербайджаным, Уры-
сей Федерацэм и къалэ пхыдзахэмрэ Къэ-
бэрдей-Балъкъэрымрэ я щIэныгъэлIхэр 
зэхуашэсат ЩIДАА-р къызэзыгъэпэщауэ 
абы и япэ президенту щыта, совет, урысей 
щIэныгъэлI, физико-математикэ щIэ ны-
гъэ хэмкIэ доктор, профессор Нэхущ Iэдэм 
къызэралъхурэ илъэс 85-рэ щрикъу ма-
хуэм. 

ХЬЭЩIЭХЭР кърагъэблэгъащ икIи псалъэ 
гуапэкIэ зыхуагъэзащ ЩIДАА-м и Прези-
дентым и къуэдзэ, Къэбэрдей Адыгэ Хасэм и 
тхьэмадэ ХьэфIыцIэ Мухьэмэд, КъБКъУ-м 
щIэныгъэ къэхутэныгъэхэмкIэ и проректор 
Хьэшыр Светланэ, ЩIэныгъэхэмкIэ Урысей 
академием математикэмрэ автоматиза-
цэмкIэ КъБР-м щиIэ институтым и унафэщI 
Псху Арсен сымэ. 

КъэкIуахэм къабгъэдэкIыу къэпсэлъащ 
Къэ захъстаным и лIыкIуэ, физико- ма тема-
тикэ щIэныгъэхэмкIэ доктор, профессор 
Каль менов Тынысбек. 

- Нэхущ Iэдэм математикэ щIэныгъэм ап-
хуэдизкIэ хуэпэжт, хуэIэижьт, хэшыпсыхьати, 
зыхимыщIыкIрэ хуэмыгъэзащIэ Iуэху гъуэрэ 
щыIэтэкъым. Абы аспирант куэд иIащ сытым 
дежи, икIи зи лэжьыгъэр пхызымыгъэкIарэ 
емыфIэкIуарэ и гъэсэнхэм къахэ кIакъым.   
Ар лэжьакIуэшхуэт, махуэ къэс  къалэн 
 гуэрхэр зыхуигъэувыжырти, Iуэхур нимы-
гъэсауэ и унэ екIуэлIэжынутэкъым, къыдэла-
жьэхэри апхуэдэу щигъэтынут. Ар щIэныгъэ 
и лъэныкъуэкIэ… ЦIыхугъэ, хьэл-щэн жы п-
Iэмэ, Нэхущыр адыгэлI нэст, хабзэ хэлът, и 
гъэсэнхэм къащхьэщыжу, гъуэгу гъэлъа гъуэ 
Iущи яхуэхъуу апхуэдэт. Iэдэм иришэжьа 
лэжьыгъэ гъэщIэгъуэным пыт щэмэ, хиша 
лъагъуэр дымыгъэгъуащэу зедгъэ ужьмэ, ди 
гъэсакIуэ щэджащэм и цIэри зэи цIыхум 
ящыгъупщэнукъым, щIэныгъэм хуилэ жьари 
зэи кIуэдыжынукъым. Къэбэрдей-Балъкъэр 
Республикэм и цIэр фIыкIэ  дуней псом щы-
зыгъэIуа адыгэлI нэсхэм ящыщщ Нэхущыр, - 
жиIащ абы. 

Къэзахъстаным щыщ щIэныгъэлI цIэрыIуэ 
Алимов Шавкат, къыщыпсэлъам, къыхигъэ-
щащ Нэхущыр цIыху телъыджэу зэрыщы-
тар.

- Илъэс 51-кIэ узэIэбэкIыжмэ, япэ дыдэу 
сыхуэзауэ щытащ сэ Iэдэм. Ар абы щыгъуэ 
щIэныгъэлI цIэрыIуэт. Математикэ щIэны-
гъэм ехьэлIауэ яхуэмыгъэзащIэ, къагуры-
мыIуэ гуэр щыIэмэ, псори Нэхущым 
 еуп щIырт. Нэрылъагъут математикэмкIэ зэ -
чиишхуэ зэриIэр, уеблэмэ абы къызэры-
хуигъэщIар. Езыр апхуэдизкIэ на бдзэ гу б-
дзаплъэт, Iуэхум куууэ хищIыкIырти, къэ-
кIуэну жыжьэм математикэм и сыт хуэдэ 
Iыхьэм зиужьынуми дэтхэнэ щIэныгъэм 
хуэмеижынуми къихутэфырт. Абы и гъэсэн 
куэд тетщ дунейм, Iэдэм къызэригъэпэща 

институтым щIэныгъэлI цIэрыIуэхэр що-
лажьэ. Абы Къэбэрдей-Балъкъэрыр ири-
гушхуэн хуейуэ къысщохъу. Апхуэдэ цIыху 
лъэпкъым къызэрыхэкIар насыпышхуэщ! Си 
щхьэкIэ согуфIэ икIи срогушхуэ Нэхущ Iэдэм 
зэрысцIыхуам, нобэрей зэIущIэм сыкъы зэ-
ревгъэблэгъам, - къыхигъэщащ Алимовым. 

Къеблэгъауэ пэшым щIэсхэми эфир зан-
щIэкIэ зыкъыпащIауэ зэIущIэм хамэ къэрал 
щыщу хэт щIэныгъэлIхэми захуигъазэу къэп-
сэлъащ Хьэшыр Светланэ:

- Си пэIуэкIэ къэпсэлъахэм ядызоIыгъ жаIа 
псори. Пэж дыдэу, Нэхущ Iэдэм и цIэр ди 
лъэпкъым, Урысей, дунейпсо тхыдэм къа-
хэнащ. Пэжыр пэжу щытын хуейщ, щIэны-
гъэлI куэдым гъэсэн яIэкъым, ябгъэдэлъ 
щIэныгъэри абдеж къыщоувыIэ, езыхэр 
 дунейм ехыжа нэужь. Ауэ Нэхущым гъэсэн 
куэд дыдэ иIащ икIи ахэр езым хуэдэу 
жыжьэрыплъэщ, жыджэрщ, щIэныгъэм гурэ 
псэкIэ хьэщыкъ хуэхъуа защIэщ. Къызо-
лъытэ а цIыху телъыджэм щIэныгъэм хуи-
лэжьа псори нэгъэсауэ иджыри къэс къыд-
гурымыIуауэ. Сыту жыпIэмэ, абы мате-
матикэр физикэми, биологиеми, информа-
тикэми хиухуэнащ, арыншэу мыдрей 
лIэужьыгъуэхэр зэрымылажьэр наIуэ къи-
щIащ. Сыхуейт апхуэдэ дыдэу Iэдэм и щIэ-
ныгъэм щыщ химиеми лъигъэIэсыну. Си 
IэщIагъэкIэ жысIэнщи, хуабжьу къытхуэ-
сэбэпынут ар. 

ЗэIущIэм къыщыхагъэщащ Нэхущым и 
лэжьыгъэ хэхахэр щызэхуэхьэса тхылъыр 
200 хъууэ ЩIэныгъэхэмкIэ Дунейпсо Адыгэ 
академием къызэрыдигъэкIар, абы папщIэ 
ЩIДАА-м и президент Къанокъуэ Арсен 
фIыщIэ зэрыхуащIыр. 

- 1993 гъэм щыщIэдзауэ сыдэлэжьащ     
Нэхущ Iэдэм. ЯпэщIыкIэ сричэнджэщэгъуу, 
иужькIэ срикъуэдзэу. НэхъапэIуэкIэ уIэбэмэ, 
Зеикъуэ курыт еджапIэм сыщыщIэсым, ма-
тематикэмкIэ сригъаджэу щытащ. КIэщIу 
жыпIэмэ, сызэрыцIыкIурэ сцIыхуащ Iэдэм. 
Абы цIыхухэр фIыуэ илъагъурт, абыхэм 
яхуэлажьэрт. ЩIДАА-м дыщызэдэлэжьами 
дыщызэгурымыIуа е жагъуэ хъун псалъэ 
къыщыжьэдэкIа зэи къэхъуакъым. Ди нэ-
хъыжьыфIыр зигу фIыкIэ къинэжауэ, абы 
псалъэ дахэ хужиIэу мы зэIущIэм кърихьэлIа 
дэтхэнэ зы щIэныгъэлIми сыфхуохъуахъуэ 
адыгэр дызэрыгушхуэ ди еджагъэшхуэм иIа 
щIыхьымрэ хуащIу щыта пщIэмрэ хуэдэ 
фиIэну, - жиIащ ХьэфIыцIэ Мухьэмэд къы-
щыпсэлъам.

ЗэIущIэм щагъэлъэгъуащ Нэхущ Iэдэм 
 теухуа фильм кIэщI. Езы щIэныгъэлIыр те-
левиденэм къыщагъэпсалъэу трахауэ щыта 
нэтыным щыщ пычыгъуэм щыжиIэрт: «Сэ 
быдэу си фIэщ мэхъу щхьэж и гъащIэр и на-
тIэ иту дунейм къызэрытехьэр. Сэ математик 
сыхъуну, а щIэныгъэм зезгъэу жьыну, си 
лъэпкъым и цIэр щIэныгъэкIэ сIэтыну сыкъи-
гъэщIат. НэгъуэщI IэщIагъэлI къысхэкIы-
нутэкъым. Сэ сыматематикщ!  Математикэр -  
ар езыр зыкIэ щIэныгъэ дахэщи! Си нэкIэ 
фезгъэплъащэрэт…». 

ФЫРЭ  Анфисэ.

Хиша лъагъуэр ягъэгъуащэркъым

ГЪЭЩIЭГЪУЭНЫМ удэкIуэтэнт, 
егъэлеяуэ шынагъуэу щымытамэ. 
Хэбгъэзыхьмэ, уи акъылым къып-
хуимытIасэу. Дэ десэжащ щIыпIэ 
къуейщIейхэм. Ахэр щIыналъэ 
 псоми щыIэщ. «Узыдэмыхьа къуэ-
ладжэ лыжь дэлъщ» псалъэжьым 
зыхуэгъэзар нэхъыфI гуэр къэп-
лъыхъуэу умыцIыху гъуэгу утемыу-
вэнырщ: абы кIуэдыпIэм ухуишэн -
кIэ хъунущ.

Куэд щIауэ дыкъоджэ Бермуд 
 щимэм теухуауэ ятххэм Атлантикэ 
хым егъэщIылIа Саргас тенджы -
зым хиубыдэ а щIыпIэр цIэрыIуэ 
 хъуащ къыщыхъу насыпыншагъэ-
хэмкIэ: Абы куэдрэ кхъухьхэр щы-
щIелъафэ, и щыгум кхъухьлъатэ -
хэр лъэужьыншэу щохуэх. Къы зы-
хэкIыр иджыри къэс къахуэхута-
къым сыт хуэдизрэ емылIэлIами.

Ауэ къызэрыщIэкIамкIэ, Бермуд 
хытIыгухэм я закъуэкъым апхуэдэ 
къыщыхъур, абыхэм хуэдэу те-
мыпсэ лъыхьми, США-м и Аляскэ 
 штатым щекIуэкIхэр нэхъ телъы-
джэжщ.

Фигу къэдгъэкIыжынщи, а щIына-
лъэр Урысей империем ейуэ щы-
тащ, ауэ епщыкIубгъуанэ лIэщIы-
гъуэм и зэхуэдитIым Вашингтон 
иращат иджы зэрыжаIэмкIэ, пуд 
дыдэу. ЗанщIэуи дыщэ къыщагъуэ-
тащ. А зэмным а щIыпIэм щекIуэ-
кIахэр ди нэгу къыщIигъэувэжащ 
американ тхакIуэ цIэрыIуэ Лондон 
Джек. Ауэ аракъым дэ ди тхыгъэр 
зытедухуар.

Зи гугъу тщIыныр а штат къулей-
ми щимэ зэрыщыIэрщ, я лъага-

МЫ гъэм и гъэмахуэм УФ-м зыхъумэжыныгъэмкIэ и ми-

нистр Шойгу Сергей КНДР-м щыIащ. Ар хэтащ «1950 - 1953 
гъэхэм екIуэкIа Хэку щхьэхуитщIыжакIуэ зауэм зэрыщы-
текIуэрэ илъэс 70 зэрырикъур» ягъэлъапIэу а къэралым 
 ще кIуэкIа дауэдапщэхэм. 1953 гъэм бадзэуэгъуэм и 25-м зэра-
щIылIауэ щытащ корее лъэпкъыр къэралитIу  зэгуэзыгъэкIа 
мамыр зэгурыIуэныгъэр. Шойгу Сергей а къэ ралым зэрыкIуар 
КъухьэпIэм и гуапэ хъуакъым. Абы къы щалъытэ мы Iуэхур 
Урысейм Корее Ищхъэрэм и деж Iэщэ  къыщищэхуным ехьэлIа-
уэ. НАТО-м и дежкIэ ар къемызэгъщ. Ауэ абы зыри жиIэркъым 
Корее Ипщэм IэщэкIэ Украинэр зэрызэщIиузадэм теухуауэ. 
Хэбгъэзыхьмэ, иджы дыдэ телъыджэ сэтей къэхъуащ: а 
дэIэпыкъуныгъэм и лъэныкъуэкIэ Сеул етIуанэ увыпIэр иIы-
гъщ США-м и ужькIэ. Аращи, Сеул ищIэр къозэгъ, ауэ Пхеньян 
Москва къыдэIэпыкъу хъуну -къым. Уеблэмэ Вашингтон ще-
гупсысыркъым ар зэрыделагъэм. Ауэ дэ зи гугъу тщIынур нэ-
гъуэщIщ: зы хытIыгу ныкъуэм щыпсэу лъэпкъыр зэкIэщIачыныр 
къызыхэкIарщ.

Куэдым жаIэ зи гугъу тщIы Корее зауэр къэрал лъэщитIым-
СССР-мрэ США-мрэ - я зэпэщIэувэныгъэм и Iэужьу. Ауэ ар 
 нэсри къэсыжауэ пцIыщ. Псом хуэмыдэу СССР-м ехьэлIауэ.

1945 гъэр къэсыху Корее хытIыгу ныкъуэм и тету щытащ 
японхэр. «Пщэдджыжь акъужь щIэщыгъуэм и къэралыр» (ап-
хуэдэу пасэм еджэу щытащ Кореем) 1910 гъэм яубыдат 
 Урысейм къызэрытекIуам игъэгушхуа Япониер зэрыпхъуэны-
гъэ гъуэгум техьа иужь. ЕтIуанэ дунейпсо зауэм Совет Сою-
зымрэ Штат Зэгуэтхэмрэ зэрыпхъуакIуэхэр щIыналъэм ира-
хужащ. Абы ихьа лъэныкъуитIым я къарухэм я гъунапкъэу 
уващ 38-нэ параллелыр. А зэманым псоми къалъытэрт Ко-
реер зы къэралу щытыну. АбыкIэ гугъапIэ псори щыIэт. Хы-
тIыгу ныкъуэм нэхъ зэфIэкI щызиIэр коммунистхэрт - Ищ-
хъэрэкIи ИпщэкIи.

СССР-мрэ США-мрэ я лIыкIуэхэм, политикэ парт нэхъ ин -
хэм я Iэтащхьэхэм я зэIущIэм щызэгурыIуахэщ хамэ къэра-
лыдзэхэр ирашу зэрыщыту хытIыгу ныкъуэм демократиер зи 
лъабжьэ хэхыныгъэхэр щрагъэкIуэкIыну. АрщхьэкIэ а зэ-
гурыIуэныгъэр къызэпаудри, 1948 гъэм шыщхьэуIум и 15-м 
ипщэ лъэныкъуэм Корее Республикэр (мы зэманым Корее 
Ипщэщ) къыщызэрагъэпэщащ Нью-Йорк щыпсэуа (фе-
гупсысыт абы!) политэмигрант Ли Сын Ман я пашэу. Апхуэдэ 
бзаджэнаджагъэм и жэуапу фокIадэм и 9-м къэунэхуащ                  
Ким Ир Сен зи унафэщI КНДР-р. Иужьрейр фокIадэм и 10-м 
СССР-мрэ США-мрэ елъэIуащ езыхэм я дзэхэр Корее къэра-
литIми я щIыналъэхэм ирашыжыну.

Мыгувэу КНДР-м щекIуэкIащ нэхъапэм къызэрагъэгугъауэ 
щыта хэхыныгъэхэр. Абыхэм коммунистхэр щытекIуащ. 
ЖытIэнщи, Iэ зыIэтахэм яхэтащ Корее Ипщэм икIахэри - а 
 зэманым къэралитIым я гъунапкъэр тыншу зэпаупщI хъурт. 
Дауи, ахэри къэуват коммунистхэм я телъхьэу.

Абдеж щыщIидзащ КорееитIым я зэпэщIэувэныгъэм. Абы 
щхьэкIэ къэмынэу советыдзэхэр къанэ щымыIэу Корее хы-
тIыгу ныкъуэм кърашыжащ 1948 гъэм и дыгъэгъазэм. Ар-
щхьэкIэ США-м аргуэру зрилъэфыхьащ - абыхэм я къарухэр 
щIыналъэм ирашыжын щыщIадзар 1949 гъэм икухэрщ. Абы 
щыгъуэми, жыжьэ яшакъым - яубыда Японием къыщагъэу-
выIащ, зыгуэр къэхъумэ, занщIэу къэсын хуэдэу.

Куэдым Сталин Иосиф ягъэкъуаншэ Корее зауэр къызэ-
рыхъеямкIэ. Ауэ ар пцIыщ: ар хуеякъым КъухьэпIэм зэ ры дэ-
лажьэр къызэпиудыну. АрщхьэкIэ США-м лъэныкъуитIыр 
зэпэщIигъэувэу щIидзащ. Ауэрэ Iуэхур япэщIыкIэ граждан 
 зауэм хуэкIуащ, иужькIэ абы хэIэбащ нэгъуэщIхэр.

ИкIэм-икIэжым зауэр щагъэувыIащ щыщIидза дыдэм -             
38-нэ параллелым.

Арати, Кореер зы къэралу щытыным теухуа гугъапIэр къызэ-
тещэхащ. Хэт хилъэфар? ЗэрыгурыIуэгъуэщи, Корее Ипщэм и 
цIыхухэр псэуныгъэкIэ куэдкIэ йофIэкI КНДР-м щыщхэм. Ар 
къызыхэкIар гурыIуэгъуэщ. Ауэ апхуэдэу щытакъым. Зауэр 
 иуха иужь КНДР-м лъэщу зиужьу хуежьащ. Мыбы сыхьэти 8 
фIэкIа мыхъу лэжьэгъуэ махуэ щагъэуващ, Корее Ипщэм 
лэжьэгъуэ махуэр 2018 гъэр къэсыху сыхьэт 12 хъууэ щыщы-
тащ. Фегупсысыт. Корее Ипщэр псэуныгъэкIэ ипэ щIищам и 
щхьэусыгъуэри гурыIуэгъуэщ: ар и гъунэгъум къыкIэрыхуу 
 хуежьа иужь Iуэхум хыхьащ США-р. Вашингтон Сеул ахъшэ -
кIэ, технологие щIэрыпсэхэмкIэ зэщIиузэдащ, ауэ абы къы-
щыщIидзэри Пхеньян санкцэ ткIийхэм хигъэкIакъым. ИтIани 
абы хигуэфакъым КНДР-р. Абы езым и политикэ ире-
гъэкIуэкIыж.

Ар  зэрыщытар ЗэIущIэхэр

пIэхэр Джуно, Анкоридж, Барроу 
къалэхэм хуэзэу. Мис а щимэм ику 
дэлъ щIыналъэм иужь илъэс щэ-
ныкъуэм цIыху мин 20-м щIигъу 
хъыбарыншэу щыкIуэдащ. Къалэ 
мыин хуэдиз! НэгъуэщIу жыпIэмэ, 
ику иту зы жэщ-махуэм хуэзэу зы 
цIыху щобзэх. Нобэр къыздэсым 
абыхэм ящыщ дэтхэнэми теухуа 
уголовнэ Iуэху къиIэтащ, ауэ зыри 
зэхуащIы жыфакъым. Зыхуахьынур 
ящIэркъым. Мыбдеж къыщезэ-
гъыркъым ахэр хьэкIэкхъуэкIэхэм 

яшхауэ я Iей къахузимурад гуэр -
хэм яукIауэ хуэбгъэфэщэныр. Ап-
хуэдэу щытмэ, лъэужь гуэрхэр 
къэнэн хуейкъэ? Е а цIыху мин 20-м 
щыщу зыгуэрхэр хьэкIэкхъуэ кIэ-
хэмрэ бзаджащIэхэмрэ къаIэ-
щIэкIыну емыкIу?

Апхуэдэ дыдэуи мыбдеж къы-
щезэгъыркъым «дэкIри къигъэзэ-
жакъым» е «мэзым щIыхьэри къы-
щIэкIыжакъым» псалъэхэри. 1950 

гъэм Анкоридж илъэтыкIри, Мон-
танэ штатым щыщ Грейт-Фолс 
 къалэм иунэтIат дзэ къулыкъущIэ 
44-рэ зэрыса кхъухьлъатэм. Сы-
хьэтитI нэхъ дэмыкIыу ар радарым 
икIуэдыкIащ, афIэкIаи ялъагъужа-
къым. Куэдрэ лъыхъуащ, ауэ зыри 
къахуэгъуэтакъым. 

Арктикэм и гъунэгъу Аляскэм ду-
нейр щыщIыIэщи, цIыхуу щыпсэур 
мащIэщ. АрщхьэкIэ мыбы гризли 
мыщэ шынагъуэр щыкуэдщ, ал-
мэстыхэм щахуэзэу ягъэхъыбар. 
АрщхьэкIэ, ищхьэкIэ зэрыжытIащи, 
абыхэм яIэщIэкIуадэмэ, лъэужь  
гуэр къэнэн хуейкъэ? Кхъухьхэр-
щэ? Кхъухьлъатэхэр-щэ? Мыгъуэр 
зи мыгъуаращи, хэкIыпIэу къа-
гъуэтар нэгъуэщI планетэ къикIа -
хэм псори тралъхьэнырщ. Абыхэм           
я базэхэр бгы щIагъхэм щыIэу хуа-
гъэфащэ. ЦIыхухэри техникэри зы-
дыгъур  ахэращ.

НэгъуэщIу Iуэхум еплъхэри щы-
Iэщ. Аляскэр щIыпIэ къуейщIейщ, и 
щIым малъхъэдис куэду хэтщ. 
Мыбы ибгхэм хэту жаIэ нэгъуэщI 
 дунейм узышэ бжэр. Аращи, бзэха 
псори абы кIуащ.

Дауи, фIэщщIыгъуейщ а псори. 
Ауэ, пэжу, нэгъуэщIу зыхуэбгъэ фэ-
щэнури сыт?

Дунейпсо климат щыты-
кIэм игъуэт зэхъуэкIыныгъэ 
инхэм къадокIуэ цIыхур 
иджыри къэс зыщымы-
гъуэза Iуэхугъуэ куэд: щIы-
махуэ здэщымыIа щIыпIэ-
хэм уэс къыщос, щIыIэ уаер 
щы тепщэ ищхъэрэ къэра-
лы гъуэхэм ягъэунэхун хуей 
 мэхъу зэмыса хуабэр. Ап-
хуэдэу щыщыткIэ, нобэ дэт-
хэнэ цIыхумкIи лей хъуну-
къым, щыпсэу лъахэм къы-
дэкIуэу, адрей къэралхэм я 
дунейм, я псэукIэм хэп-
лъэкIи. 

ИДЖЫПСТУ куэд топсэ-
лъыхь щIыналъэ псоми япы-
Iудза, щIым и ищхъэрэ тIы-
гум пэмыжыжьэ Исландие 
хытIыгум. А щIыпIэм япэу 
щытеувахэм псом нэхърэ 
 нэхъ къатехьэлъэр зы секун-
дым хуэзэу метр 45-кIэ зи-
зыч жьы борэнхэм я къэ-
хъеигъуэ лъэхъэнэрщ, ар зы-
хамыщIэу ящхьэщыкIыныр 
куэдымкIэ гъэунэхупIэшхуэу. 
ЩIымахуэр нэхъ хьэлъэжщ, 
абы цIыхухэм я психикэ щы-
тыкIэми зрегъэхъуэж, къэ-
мы тэджыххэу пIэм хэлъыныр 
 нэхъ къащтэу. Ауэ сыт 
ящIэн?... ЦIыхухэр лэжьэн, 
еджэн, псэун хуейщ. Абы 
къы хэкIыу къарууэ яIэмкIэ 
пэщIэтын хуей мэхъу дуней 
щытыкIэ пхъашэм. Псори 
лъэ рыщIыкI ищIу къэукъу -
бей апхуэдэ жьышхуэр махуэ 
зыбжанэкIэ къопщэри, мэса-
бырыж. А псор зэфIэкIыу 
псэхужа нэужьщ я Iэпкъ-
лъэпкъыр щIэщIэу къару-
уншэ зэрехъулIар цIыхухэм 
щызыхащIэр: апхуэдизу щIи-
упскIэ дунейр зыхуэ шэ чын 
куэд щыIэкъым - кIуэрыкIуэм 
тету жейм ирищIыкIынри 
хэлъщ. Псори зэлъытыжар 
псынщIэрыщIэу зызыхъуэж 
атмосферэ давленэрщ - жьы 
борэныр къэсын ипэкIэ ар 
ямылейуэ йох, къызэрысу 
 лъагащэу докIуей, иуха нэужь 
аргуэру йохуэх.

Апхуэдэ зэхъуэкIыныгъэ-
хэр цIыхум хуэхьын папщIэ 
узыншагъэшхуэ иIэн е а щIы-
пIэм есэжауэ щытын хуейщ. 
Апхуэдэхэм деж Исландием 

щыпсэухэр щытыкIэ хьэлъэм 
къизышыфу щыIэр какао 
гъэ ва пщтырырщ. Абы куэду 
хэлъ аминокислотахэм къа-
техъукI серотониным цIыху-
хэм я гукъыдэжыр къеIэт, 
теоб роминым лъынтхуэхэр 
зэкIэщIегъэкIри, лъыр дри-
мыгъэуейуэ и пIэм иригъэтщ.

Исландием щыпсэухэр 
щIы махуэ кIыхьым и хьэлъэм 
IэщIэкIын папщIэ какао ефа-
пIэхэм щIэх-щIэхыурэ щы зэ-
хуос, жьы къабзэм хэтщ. Псы 
пщтыр зэрыт бассейнхэм ма-
кIуэ. 

Исландием япэу ихьахэм 
къазэреупщIыр зыщ: «Вита-
мин Д уефа?»… А къэралым 
щыпсэухэм, адрейхэм хуэ-
дэу, а витаминыр къызы хэ-
кIын яIэкъым. ФокIадэм и    
12-м щыщIэдзауэ махуипщI 
къэс махуэм и кIыхьагъым 
зэуэ зы сыхьэт хэщIурэ ма-
кIуэ. Абыи удэкIуэтэнт - Ис-
ландиер зыхуэзэ щIыпIэм 
гъэмахуэ дыгъэ бзийхэр 
щIым занщIэу теукъэдияуэщ 
къызэрыщепсыр. Абы къыхэ-
кIыу уижьэну зэи хунэсыр-
къым, цIыхум хурикъуну ви-
таминыр абы къыхэкIын хуэ-
дэу. Iэмалу къахуэнэр зыщ - 
гъэм и кIыхьагъкIэ псоми 
бдзэжьей дагъэ ираф. Ахэр 
дэнэ и дежи щащэ икIи пщэд-
джыжьыр зэрыщIадзэр а 
 дагъэмрэ абы трафыхьыж 
псымрэкIэщ.

ЦIыху къэс дагъэу МЕ 800 - 
1000-р иреф, адрейр бдзэ-
жьейм къыхэщIыкIа шхы-
ныгъуэхэмкIэ ирагъэкъун 
 хуейщ. ШхапIэ къэс ща-
пщэфI бдзэжьей гъэжьамрэ 
кIэртIоф гъэвамрэ. Абыхэм я 
мэр пфIэмыгуакIуэу зак ъе-
бгъэщIэн къудейр щэнын-
шагъэу къалъытэ. ШхапIэхэм 
тхауэ фIэлъщ бдзэжьейм 
къы кIэрихынкIэ хъуну мэ гуа-
щIэми емылъытауэ, абы къы-
хэщIыкIа ерыскъыр иригъэ-
хуэбэжыну хэти зэрыхуитыр. 
Апхуэдэ щIыпIэ къииныр 
псэупIэ зыхуэхъуа исландхэр 
зэи тхьэусыхэу зэхэпхыну-
къым. Я гур щIэгъуу зытепсэ-
лъыхьхэр XX лIэщIыгъуэм и 
кум нэсыхукIэ гугъуехьышхуэ 
ятелъу псэуа я нэхъыжь -

хэрщ: цIыхухъухэр псори 
 бдзэжьеящэт. Ахэр хым мазэ 
бжыгъэкIэ щытет щыIэт, куэ-
ди хэкIуадэу. Ахэр къэтыху 
унагъуэ Iуэхухэри Iэщ гъэ-
хъунри цIыхубзхэм я фэм 
дэхуэрт.

1993 гъэм Америкэм и 
Штат Зэгуэтхэм щыщ гене-
тикхэм ирагъэкIуэкIа къэху-
тэныгъэхэм къызэрагъэлъэ-
гъуамкIэ, Исландием щып-
сэухэр, адрейхэм елъытауэ, 
куэдкIэ нэхъ нэжэгужэщ, 
гъа щIэм гукъыдэж хуаIэщ. 
ЩIэ ныгъэлIхэм абы и къе-
жьапIэр генхэм хуахь. ЦIыху 
къарууншэхэмрэ псэкупсэ 
къу леягъ зыбгъэдэ мылъ-
хэмрэ Исландием и климат 
щы тыкIэм пэлъэщу, абы 
щып сэуфынкIэ Iэмал иIэ-
къым, - апхуэдэущ ахэр зэре-
плъар. КъищынэмыщIауэ, 
дуней псом зы лъэпкъи 
къыщы гъуэтыгъуейщ абы-
хэм хуэдэу зэрыIыгъыу. 
Арын шамэ, цIыхухэм я гу-
къыдэжыр ехуэ хынущ. Абы 
къыхэкIыу гупу зэры зэхуэ-
сыным, зэрызэбгъэдэ сы-
ным, зыр зым зэры дэIэ-
пыкъуным я гъащIэр теу-
хуащ. Псом япэ ирагъэщыр 
я узыншагъэрщ.

ЩIымахуэр щыкIыхь къэ-
ралым я унэ зэлъыIу хыкIэ-
хэри нэгъуэщIщ.

- Дэ зэман куэдкIэ унэм 
дыщIэсын хуей мэхъу, блын-
джабиплIым деплъу. Ди 
 дежкIэ мыхьэнэшхуэ иIэщ 
пэш кIуэцIхэм я теплъэмрэ 
къэдгъэсэбэп дизайнхэмрэ. 
Абыхэм унагъуэм исхэм я 
 гукъыдэжыр къиIэту, ямыу-
жэгъуу щытыныр нэхъыщ-
хьэщ, - жаIэ абыхэм.

Климат щытыкIэ ткIийм 
цIыхухэр  нэхъ зэхуэгуапэ, 
 нэхъ зэры Iыгъ ищIым и мы-
закъуэу, я гупсысэми зре-
гъэужь. Исландием къы-
щыбгъуэтынукъым цIыху 
Iуэхуншэ. Хэт сурэт ещI, хэти 
хьэкъущыкъу дахэ егъэж. 
Ахэр дэзыхьэх Iуэхухэм теу-
хуащ зыщыпсэу унэхэм я 
гъэпсыкIэхэри - мастерской    
е галерее теплъэ ират. 

ЛЪОСТЭН  Музэ.



 


